
Fil cultural tranter Rumantschs e Ladins
Ils Rumantschs dal Grischun ed ils Ladins da las Dolomitas han realisà in portal d’internet cuminaivel

DA MARTIN CABALZAR

■ Ils Rumantschs (Grischun) ed ils
Ladins (Tirol dal sid) han uss in por-
tal d’internet cuminaivel ch’ins po
consultar sin «www.filcultural.in-
fo». Questa plattafurma d’infurma-
ziun furnescha infurmaziuns cum-
plessivas davart l’istorgia e la situa-
ziun actuala da las duas cuminanzas
linguisticas. Il portal Fil cultural è
vegnì realisà cuminaivlamain da la
Promoziun da linguas dal chantun
Grischun en collavuraziun cun la Lia
Rumantscha e dal «Ofize Cultura y
scora ladina». I sa tracta d’in project
d’Interreg III che vegn era finanzià per
gronda part da la Cuminanza europei-
ca. Tenor l’incumbensà chantunal per
dumondas da lingua Ivo Berther ha il
nov portal la finamira d’infurmar da-
vart l’istorgia, la situaziun actuala e da-
vart projects currents en tuttas duas
gruppas linguisticas. Il portal d’infur-
maziun sa drezza a persunas cun inte-
ress per omaduas linguas minoritaras e
duai gidar a rinforzar ils ligioms vicen-
daivels tranter Rumantschs e Ladins.
«Malgrà ils impediments topografics
ed ils cunfins politics demussan las du-
as cuminanzas linguisticas numerusas
sumeglientschas sco las ragischs lin-
guisticas cuminaivlas, la situaziun geo-
grafica en il territori alpin, la cultura
alpina tradiziunala, las sfidas actualas
sco minoritads linguisticas e culturalas
e la dumonda davart las mesiras ade-
quatas per il mantegniment e per la
promoziun da las linguas minoritaras
periclitadas» legin nus sin la pagina in-
troductiva dal Fil cultural.

Emprim pass
da collavuraziun concreta

Sco quai che Ivo Berther è s’exprimì
vers La Quotidiana existan dapi onns

contacts pli u main regulars tranter
l’Uffizi da cultura dal Grischun e la Lia
Rumantscha cun l’Uffizi da cultura da
la provinzia da Bulsan (Bozen) e las or-
ganisaziuns linguisticas ladinas dal Ti-
rol dal sid. Main intensivs èn ils con-
tacts cun ils Furlans, medemamain ina
minoritad linguistica parentada cun la
Rumantschia. Suenter divers inscun-
ters e grondas discussiuns davart las
pussaivladads d’ina collavuraziun vi-
cendaivla che han gì lieu en Val Müstair
haja ins la finala decidì da far cun la
plattafurma d’infurmaziun Fil cultural
in emprim pass concret. «Nus n’avain
dentant betg vulì inventar da nov la ro-
da ed essan perquai sa basads per gron-
da part sin infurmaziuns avant maun,
inditgond las colliaziuns correspun-
dentas», ha declerà Ivo Berther. Uschia
ordinescha il portal Fil cultural ils cun-
tegns ch’èn avant maun en l’internet te-
nor aspects tematics ed als fa accessibels
davent dal portal central. Cumple-
mentarmain porscha il portal d’inter-
net texts d’access infurmativs ed infur-
maziuns supplementaras multimedia-
las tar ils singuls temas. Ina fanestra da
novitads fa attent a projects linguistics
currents ed a svilups da la politica da
linguas da la Rumantschia e da las Do-
lomitas.

Sur il portal Fil cultural ha ins er ac-
cess online tant a la gasetta quotidiana
rumantscha La Quotidiana sco a la ga-
setta emnila «La Usc di Ladins».

L’intent dal portal è da dar impuls
per purtar sur ils cunfins la ritgezza cul-
turala da las duas linguas parentadas sco
era da schliar problems e dumondas
tant sco pussaivel da cuminanza. Ina
gronda part da las infurmaziuns davart
la Rumantschia sa basia sin la publica-
ziun «Facts & Figures» edida da la Lia
Rumantscha. Per la redacziun saja Ma-
rietta Cathomas stada responsabla. Ulti-

mas purificaziuns e correcturas sajan
dentant anc previdas da far en il proxim
temp.

Las ragischs
cuminaivlas

In emprim punct da referiment com-
munabel dals Rumantschs dal Grischun
e dals Ladins da las Dolomitas èn ils
Rets. Il stadi da perscrutaziun actual da-
vart quest pievel genuin e legendar e da-
vart la conquista romana da las Alps è
documentà en numerus museums ed en
numerusas publicaziuns. Las singulas
etappas da la cristianisaziun ed il svilup

politic durant il temp medieval resortan
tranter auter en furma da numerusas
baselgias e capluttas. Tradiziuns artisa-
nalas, festas religiusas e profanas e ca-
racteristicas professiunalas e relaziuns
socialas èn tipics elements d’ina cultura
alpina. Il patrimoni cultural central e
cuminaivel da las duas gruppas furma
senza dubi la lingua sezza. Oz disponan
las duas regiuns linguisticas era d’ina va-
rietad considerabla da litteratura origi-
nala en ils differents idioms ed ils ultims
onns er en rumantsch grischun, resp. la-
din dolomitan ils linguatgs cuminaivels
da punt.

Barats culturals
Il barat cultural tranter ils Ladins da las
Dolomitas ed ils Rumantschs dal Gri-
schun succeda cunzunt en la scena lit-
terara, a chaschun da festivals da musi-
ca e da chor, dentant er en furma da
films, reportaschas e rapports en ils
meds da massa. Ils responsabels da las
instituziuns linguisticas èn persvadids
che gist projects culturals novs ed inno-
vativs en il sectur da la musica da rock
e da pop u en il sectur da la scena da film
giuvna pudessan anc vegnir tratgs a niz
pli fitg per in brat cultural sur ils cun-
fins.

«Fil cultural» – la nova pagina d’internet cuminaivla dals Rumantschs dal Grischun e dals Ladins da las Dolomitas. FOTO M. CABALZAR

■ (anr/fa) Dunnas vegnan ad esser pli
e pli impurtantas per l’economia. A
quel fatg han rendì attent ils referents
da l’occurrenza d’infurmaziun Equal
Pay Day en la HTW a Cuira. Dunnas gu-
dognan per la medema lavur en media
stgars 20 pertschient damain ch’ils
umens. Per render attent e sensibilisar la
glieud a questa differenza da paja è vegnì
realisà mardi en tut la Svizra il di da
l’egualitad da paja «Equal Pay Day». Las
organisaturas dal di en la chapitala gri-
schuna, il BPW club Cuira e la Centra-
la da dunnas Grischun, nun han mo
orientà durant il di ils passants davart
questa ingiustia da paja. La saira hani en-
vidà las persunas interessadas en l’aula da
la HTW ad ina sairada d’infurmaziun
cun interprendidras ed interprendiders
grischuns.

Egualitad factur economic impurtant
«Per fixar l’autezza da la paja datti diffe-
rents facturs sco scolaziun, experien-
tscha, vetgliadetgna, regiun etc.», ha ditg
Nicole Benz, la presidenta dal BPW, club
Cuira, «la mesadad da las differenzas da
paja tranter um e dunna na po ins den-
tant betg declerar uschia, savens è il mo-
tiv in cuntegnair discriminant.» Ella ha
appellà a las dunnas da cumenzar a pre-
tender la paja ch’ellas meritan, «nus
stuain esser conscientas da la valur da
nossa lavur». Durant ils ultims dudesch
onns han giuditgà dretgiras en la Svizra
tudestga 403 cas en connex cun la lescha
d’egualitad, 193 da quels cas pertutgavan
il tema egualitad da pajas. «Ins ha vis
ch’igl è difficil d’accusar in patrun causa

inguistia da pajas», ha ditg Susanna Maz-
zetta, collavuratura giuridica dal Biro
d’egualitad grischun, «per diminuir la
discriminaziun tar las pajas dovri
squitsch da la societad ed era la voluntad
politica.»

Per la Banca Chantunala Grischuna
BCG s’enclegia l’egualitad da la paja da
sasez: Quai ha ditg Marlies Eugster, com-
membra da la direcziun da la BCG.
«Quest’egualitad è per interpresas in

factur impurtant per restar cumpetiti-
vas», ha ella manegià. Da quel avis èn era
Marianne Manzanell che maina la ge-
stiun da la Freymatic AG a Favugn, Lu-
zi Thomann da Thomann Nutzfahrzeu-
ge AG Schmerikon e Cuira sco er An-
dreas Wieland, il CEO da la firma Ha-
milton.

«Collavuraturs èn noss chapital»
Tar la firma Hamilton ch’è activa inter-

naziunalmain èn 40 pertschient dal per-
sunal a Panaduz dunnas. «Interpresas
dovran pajas egualas, per meglierar las
medemas schanzas per umens e dunnas
sto ins investir en la furmaziun», ha
punctuà Wieland, «sche las dunnas pon
far carriera rendan quellas investiziuns
spert.» Marianne Manzanell ha men-
ziunà las structuras istoricas pertge
ch’ils umens gudognan dapli. A ses avis
stuessan las interpresas augmentar la

purschida da posts a temp parzial e
temp da lavur flexibel per umens: «Cun
quai pon ins contribuir ina part per
cuntanscher puspè ‘famiglias entiras’ ed
augmentar uschia la qualitad da vita.»
Luzi Thomann è plainamain da
quell’opiniun. Per ses model da temp da
lavur flexibel per ch’ils geniturs hajan
temp avunda er per la famiglia ha el sur-
vegnì lauds perfin da cussegliera federa-
la Doris Leuthard. «Nus ans engaschain
gia dapi onns per egualitad da paja, cau-
sa che collavuraturas e collavuraturs
cuntents èn noss chapital», ha ditg Tho-
mann.

Nicole Benz, la presidenta dal BPW Club Cuira, Susanna Mazzetta dal biro d’egualitad ed Andreas Wieland, il CEO da la Hamilton.
FOTO F.ANDRY

Preschent
en 80 pajais

Il BPW è l’associaziun la pli im-
purtanta en Svizra ed utrò da
dunnas en posts professiunals da
responsabladad. Il BPW Switzer-
land è represchentà en tut las re-
giuns da la Svizra cun clubs locals
manads da maniera autonoma,
tenor las valurs dal BPW. La fina-
mira principala è da promover il
sustegn vicendaivel, la toleranza e
l’acceptanza tranter las dunnas. Il
BPW, vegnì fundà dal 1919 a
Kentucky USA, è preschent per-
mantentamain tant tar la ONU a
New York sco er a Genevra cun
ina represchentanta.

